
GOUVÈNÈ CUOMO ANONSE $815 MILYON POU NOUVO FAZ RETABLISMAN LONG ISLAND APRE SIPÈ 

OURAGAN SANDY 

 

Gouvènè Andrew M. Cuomo te anonse jodi a $815 milyon finansman pou yon seri pwojè retablisman ak 

rekonstwiksyon enpòtan apre Sipè Ouragan Sandy nan Long Island. Pwojè sa yo gen ladan yo 

reyabilitasyon izin tretman dlo ize, modènizasyon sistèm sèvis piblik Long Island, kreyasyon mikworezo 

pou satisfè demann enèji, epi ranfòsman pon vilnerab yo pou lè gen move tan.  

 

“Lane dènyè, Eta New York te founi finansman pwopriyetè kay ak biznis ki te viktim nan Sipè Ouragan 

Sandy te bezwen pou rekonstwi kay ak relouvri biznis yo,” te deklare Gouvènè Cuomo. “Finansman sa se 

pwochen gwo pa kap fèt nan retablisman Long Island. Nap founi $815 milyon pou konte Nassau ak 

Suffolk pou yo ka vanse sou pwojè travo piblik enpòtan, reyabilitasyon ak ranfòsman enfrastrikti ki te 

sibi gwo dega ki koute anpil lajan nan kominote sou tout zile a. Depi nan atenyasyon dega nan izin 

tretman dlo ize ki desèvi plizyè santèn kay, pase nan modènizasyon sèvis piblik Long Island yo ak 

prevansyon pann kouran, rive nan konsolidasyon pon vilnerab pou sizoka gen siklòn, pwojè sa yo pral 

rekonstwi yon Long Island pi rezistan pou ane kap vini yo. Mwen kontan bay sipò sa, epi nou kenbe 

angajman nou pou n ede rezidan Long Island yo retabli nèt.”  

 

$697 Milyon pou Reyabilitasyon & Atenyasyon Dega nan Enstalasyon Tretman Dlo Ize  

 

Eta New York pral founi $697 milyon pou reyabilitasyon ak atenyasyon dega nan enstalasyon tretman 

dlo ize nan konte Nassau ak Suffolk. Nan Nassau, Sipè Ouragan Sandy te fè gwo dega nan Izin Tretman 

Dlo Egou Bay Park la. Pandan siklòn lan, motè pou prensipal sistèm ponpaj izin lan te inonde anba 9 pye 

dlo, epi dlo egou te kòmanse ap remonte epi debòde nan kay ki pi ba yo epi te menm gaye nan lari yon 

katye. Izin lan te rete fèmen pandan plis pase 50 è epi apeprè 200 milyon galon dlo egou ki pa trete te 

koule nan kanal ak kou dlo yo. Inondasyon an te detwi sistèm elektrik izin lan epi te konpwomèt anpil lòt 

sistèm enpòtan. 

 

Eta a pral founi $455 milyon pou reyabilitasyon ak atenyasyon konplè izin Bay Park la. Eta a angaje 

finansman Environmental Facilities Corporation (EFC) ki pral repeye ak lajan kap soti nan divès sous 

federal. Se Konte Nassau ki pral jere pwojè a kap gen ladann: 

• Konstriksyon yon sistèm dig, leve, ak mi mobil kont inondasyon toutotou izin lan pou pwoteje l 

kont siklòn pandan 500 lane epi account for elevasyon nivo lanmè yo prevwa yo;  

• Elevasyon ak ranfòsman Sistèm Distribisyon Izin Elektrik lan epi reparasyon jeneratè ki la deja 

yo pou retire izin lan nan kouran tanporè; 

• Elevasyon ak/oubyen ranfòsman 57 stasyon ponp ki desèvi yon milyon rezidan pou pwoteje yo 

kont inondasyon; 

• Konstriksyon yon pi gwo kannal ki resevwa dlo ize pou l ka kenbe nivo dlo kap ogmante 

pandan ond tanpèt; epi 

• Ranfòsman ak ranplasman ekipman pou seche labou ak bilding ki te kraze pandan pasaj Sandy. 

 

Pou wè imaj dega ki genyen nan izin Bay Park la, ale sou:  

http://www.governor.ny.gov/assets/documents/bay-park-dmg.pdf 

http://www.governor.ny.gov/assets/documents/bay-park-dmg.pdf 

http://www.governor.ny.gov/assets/documents/sandy-surge-12.pdf 

 

Pou wè dig yo pwopoze a, ale sou www.governor.ny.gov/assets/documents/Document9.pdf. 

 

Eta a pral bay $242 milyon pou Bergen Point Wastewater Treatment Facility ki nan Konte Suffolk la 

atravè finansman EFC ki pral repeye ak lajan kap soti nan divès sous federal. Lokalite yo pral jere pwojè 

a. Finansman sa pral ranplase tiyo soti sou oseyan izin lan ki kouri anba Great South Bay a, l ap agrandi 

tiyo sa soti 72 pous rive 120 pous ak materyo amelyore epi lap retire enkyetid ki genyen pou tiyo a pa 

kase si presyon ogmante akòz dlo ki desann lè gen siklon. Bergen Point te chape anba fèmti paske yo te 

byen pare li anvan anvan Sandy pase. Li desèvi 120.000 kay, kidonk yon lòt siklòn nan menm kategori a 

tap yon katastwòf  san amelyorasyon sa yo.  

 

$51Milyon pou Nouvo Sistèm Jesyon Pann Long Island lan pou Retabli Kouran pi Rapid 

 

Eta a pral bay $51milyon pou yon kokenn modènizasyon sistèm sèvis Long Island lan lè li pèmèt PSEG-

Long Island enstale yon nouvo sistèm jesyon pann ak lòt modènizasyon teknoloji ki pral pèmèt konpayi 

sèvis yo idantifye pann kouran epi retabli kouran pi rapid. Apre ankèt li te fè sou LIPA ki pa te reyisi bay 

kouran pandan plizyè semèn, Komisyon Moreland sou Preparasyon ak Entèvansyon sizoka Siklòn lan te 

sitou rekòmande kreyasyon sistèm sa ki pral bay Long Island yon sistèm sofistike wo nivo pou swiv ak 

jere pann. 

 

Nouvo sistèm sa pral:  

• Diminye dire pann yo grasa retablisman pi rapid sou baz previzyon kote pann lan ye; 

• Diminye mwayèn dire pann kouran grasa priyorite kap defini; 

• Amelyore satisfaksyon kliyan grasa plis konsyantizasyon ki genyen sou pwogrè reparasyon 

pann epi evalye kantite tan egzak sa ap pran pou kouran retabli; 

• Amelyore transparan grasa enfòmasyon egzak l ap bay sou retablisman ak pann; epi 

• Diminye kantite pann grasa itilizasyon statistik pann pou yo ka  ogmante solidite yap chèche a. 

 

Konpetisyon $20 Milyon pou Kreye Mikworezo Nassau ak Suffolk 

 

Gouvènè a te anonse yon konpetisyon $20 milyon pou kreye nouvo mikworezo nan konte Nassau ak 

Suffolk. Moun ki genyen an nan chak konpetisyon pral resevwa $10 milyon.  

 

Mikworezo se ti sistèm distribisyon ki makònen epi kowòdone yon pakèt resous enèji distribiye (DERs) 

nan yon rezo ki satisfè kèk oubyen tout bezwen enèji itilizatè ki nan vwazinaj pre yo. DERs gen ladann 

resous pwodiksyon distribiye, teknoloji stokaj enèji, ak aparèy kontwòl sistèm kouran. Nan yon 

mikworezo, DER sa yo makònen ansanm ak plizyè itilizatè enèji atravè yon seri enstalasyon pou 

distribisyon separe (sètadi kab ak tiyo) epi jere ak enfrastrikti kontè avanse, kominikasyon, ak sistèm 

kontwòl otomatize. Mikworezo ka konfigire yon fason pou fonksyone ansanm ak sistèm apwovizyònman 

anvrak la nan kondisyon nòmal, men tou pou l dekonekte ak opere kòm yon ilo endepandan oubyen 

“ilotaj” sizoka gen yon enteripsyon nan apwovizyonman anvrak oubyen yon ijans. Mikworezo a se 

evolisyon natirèl resous distribiye pou zòn kote sistèm kouran nòmal pa sèvi kliyan yo ak garanti oubyen 

kote kliyan enpòtan bezwen apwovizyònman kouran ki pap koupe  nan sitiyasyon ijans. Mikworezo 

kapab tou sipòte sistèm kouran nòmal yo kap fòse pou reponn ak demann lan 

 

$47 Milyon pou Konsolide 8 Pon Vilnerab sou Long Island 

 

Eta ap bay $47 milyon pou ranfòse  5 pon nan Nassau ak 3 nan Suffolk ki pre dlo eki bezwen pi byen 

pwoteje sizoka yon lòt siklon frape.  

 

Pon Nassau:  

• Meadowbrook Parkway sou False Channel, Vil Hempstead 

• Meadowbrook Parkway sou Fundy Channel, Vil Hempstead 

• Meadowbrook Parkway sou Sloop Channel, Vil Hempstead 

• Loop Parkway sou Long Creek, Vil Hempstead 

• Southern State Parkway sou Hempstead Lake, Vil Hempstead 

 

Pon Suffolk:  

• Robert Moses Causeway sou Fire Island Inlet, Vil Islip 

• Robert Moses Causeway (direksyon sid) sou State Boat Channel, Vil Islip 

• Robert Moses Causeway (direksyon nò) sou State Boat Channel, Vil Islip 

 

Eta a Kontinye ap Bay Asistans nan Long Island 

Anons nouvo finansman jodi a pou pwojè enfrastrikti piblik se pwochen etap nan asistans kap bay nan 

Long Island lan.  

 

Jiska prezan, 3.969 pwopriyetè kay apwouve pou yon montan total $451milyon nan sibvansyon pou 

lojman. Sa gen ladan:  

• Konte Nassau: 3.277 pwopriyetè kay ($369 milyon) 

• Konte Suffolk: 692 pwopriyetè kay ($82 milyon) 

 

Otorite lokal nan Long Island resevwa $444 milyon nan finansman ranbousman pou reparasyon ak sèvis 

retablisman. Sa gen ladan:  

• Asistans Piblik pou Konte Nassau: $316,3 milyon 

• Asistans Piblik pou Konte Suffolk: $127,9 milyon 

### 

